КИТАП ТУРАҺЫНДА
Китап – әҙәм өсөн бер ғәжәйеп донъя, 
Уның хаҡын белмәгәндәр уға суммай. 
Сумдың икән ул донъяға – мәңге туймай 
Йәшәрһең, ти, хистәрҙән һис айырылмай. (Ҡ. Аралбай)


ӘЛИФБАМ 
Инде хәҙер хәрефтәрҙең 
Беләбеҙ бөтәһен дә, 
Алда беҙҙе мөғжизәле 
Киләсәк көтәһен дә. 

Әлифбам – серле асҡысым 
Аҡ юлдар теләп ҡала. 
Ныҡышмал, сәмлеләр, ти ул, 
Уңышҡа ирешә ала. (Г.Ҡотоева)

ТОҒРО ДУҪЫМ, ЙОР ЮЛДАШЫМ 
Берәү һорай: “Әйтсе, зинһар, 
Яҡын дуҫың кем һинең?” 
Мин уға: “Иң тоғро дуҫым, 
Саф намыҫлы, йор юлдашым – 
Һөйөклө китап”, - тинем. 

Китап – белем донъяһының 
Тылсымлы бер инеше, 
Ошо тылсымлы инештән 
Бөтә ғүмере буйына 
Ҡөҙрәт ала һәр кеше! 

Китап – рухи хазинабыҙ, 
Йәнгә ул дауа һымаҡ. 
Ҡәҙерен белгән кешегә 
Китап бит бик-бик кәрәк 
Икмәк, һыу, һауа һымаҡ! (А.Игебаев)

КИТАП 
Тап әкиәт — миңә китап, 
Һәр бите — серле ишек. 
Асам шул ишектәрҙе, 
Биттәрҙән биткә күсеп. 
Бөтәһен күрәм унда, 
Тоям урман шаулауын, 
Йәшел ҡырҙар өҫтөнә 
Ҡойоп ямғыр яуғанын. 
Батыр кешеләр унда 
Елкетә йөрәгемде... 
Кескәй генә китаптан 
Табам бар кәрәгемде. (Муса Ғәли)




ӘЛИФБА
1.Һәр партала, иң уртала 
Әлифба тигән китап. 
Һүрәттәре бигерәк күп, 
Алып ҡарайбыҙ ҡат-ҡат. 

Ҡушымта: 
Белем донъяһына ишек 
Әлифба тигән китап. 
Рәхмәт әйтеп йыр йырлайбыҙ, 
Ошо китапҡа атап. 

2. Уҡытыусы әлифбанан 
Беҙгә хәреф өйрәтә. 
Таҡтаға яҙып күрһәтә, 
Шунан ҡабат һөйләтә. 
Ҡушымта: 

3.Һыҙыҡтарҙан, ырғаҡтарҙан 
Тора икән хәрефтәр. 
Хәрефтәрҙән һүҙ төҙөргә 
Өйрәнәбеҙ дәрестә. 
Ҡушымта: 

4. Уҡытыусы, тәүәкәллек 
Кәрәк, ти, бит һәр эштә. 
Әлифбаны ҡыйыу асҡас, 
Серен сисә хәрефтәр. 
Ҡушымта:

ӘЛИФБАМ 
Әлифбам, әлифбам, 
Әлифбам һин минең, 
Иң тоғро юлдашым, 
Иптәшем һин, тимен. 
Икәүләп атларбыҙ 
Нур тулы һуҡмаҡтан. 
Һоҡланыр турғайҙар, 
Һайрарҙар гел маҡтап. 
Ҡул болғар бар гөлдәр, 
Шишмәләр сылтырар: 
"Хуш килдең, әйҙә! ” — тип 
Ҡыңғырау шылтырар. 
Икәүләп барырбыҙ 
Киләсәк иленә. 
Бар донъя, яратып, 
Яғылыр иңемә 
Иң тоғро һин дуҫым, 
Юлдашым һин, тимен, 
Әлифбам, 
Әлифбам, 
Әлифбам һин минең. (Т.Искәндәриә)

ТАНЫШАЙЫҠ: МИН - КИТАП! (хикәйә) 
Исемем минең - Китап! Эйе, эйе, яңылышманығыҙ, Китап. Китапханала йәшәйем. Адресым да бар: һигеҙенсе рәт, бишенсе кәштә, һул яҡтан өсөнсө. Хәҙер мин ҡарт инде. Бик бай тарихлымын. 
Ниндәй генә ҡалаларҙа, ниндәй генә ауылдарҙа булманым, ниндәй генә кешеләрҙе күрмәнем! Һөйләһәм һүҙем, яҙһам ҡағыҙ бите етмәҫ. 
Минең дуҫтарым күп. Ҡайһылары, килеп, үҙемде ҡат-ҡат өйҙәренә алып ҡайталар. Беҙ бергә оҙаҡ һөйләшәбеҙ. Хатта төндәрен дә ултырабыҙ. Уларҙың бөтөн борсоған һорауҙарына яуаптар бирергә тырышам. Беҙ ысын тоғро дуҫтар булып китәбеҙ. Улар рәхмәт йөҙөнән мине ҡарайҙар: күлдәктәремде ямайҙар, ҡағыҙ биттәремде тигеҙләп, туҙанын һөртәләр. 
Яҡшы кешеләр ҡулына ғына эләгәм икән, тип уйлап ҡуймағыҙ тағы. Донъяла тәрбиәһеҙҙәр ҙә етерлек. Улар тураһында һөйләгем дә килмәй, сөнки йөрәгем әрней башлай. Кешеләргә бөтә күңелем менән асылам,ә уларҙың ҡайһы берҙәре битемә төкөрөп китә. Һүрәттәремде арлы-бирле алып ҡарайҙар ҙа берәй мөйөшкә «шап» иттереп ырғытып бәрәләр. Уф, шунда ауыртыуҙарға түҙ генә! Бигерәк яуыздары, һүрәттәремә тәкә мөгөҙө йә тел төшөрөп, мине кәмһәтә. Шундай яман ҡыланалар: хатта ашаған һауыт-һабаларын өҫтөмә һалып китәләр. Бына тағы илағым килеп китте. 
Юҡ, барыбер һәйбәт, аҡыллы кешеләр донъяла күберәк. Яҡшыға яҡшы ғына тартыла, тип юҡҡа ғына әйтмәгәндәрҙер. Шуға ла ғүмерем оҙондор. Элегерәк дуҫтарым күберәк ине. Уҡырға тип сират тороп алалар ине. Хәҙер генә күбеһе телевизор, компьютерға ҡапланған. Ә бит мине яратҡан кешеләр минән күп файҙа күрәләр: дөрөҫ һөйләргә, хатаһыҙ яҙарға өйрәнәләр, хәтерҙәре яҡшыра. 
Мин һеҙҙе, яҡшы кешеләрҙе, көн дә көтәм. Яҡын дуҫ, кәңәшсе эҙләһәгеҙ, минең адрес: Китапхана, һигеҙенсе рәт, бишенсе кәштә. Һул яҡтан өсөнсө булырмын. (Зөлфиә Кускилдина)


ДАУАХАНА 
Китаптарыбыҙҙы бер көн 
Дауаланыҡ - белһәгеҙ! 
Кәштәләргә матурланып 
Теҙелделәр - күрһәгеҙ! 

Биттәре бит көлөп тора, 
Һүрәттәр бейеп тора, 
"Ниндәй булдыҡлы балалар 
Был мәктәптә," - ти, улар.
(Фәнзиә Мәҡсүтова)


